
SOALAN  

  

DATUK WIRA DR. MOHD HATTA BIN MD RAMLI [ LUMUT ] minta 

KEMENTERIAN PERDAGANGAN ANTARABANGSA DAN INDUSTRI 

menyatakan langkah-langkah baru yang boleh diambil untuk menjadikan 

Kawasan Industri Kg. Acheh yang strategik di daerah Manjung menarik 

kepada pelabur-pelabur baru asing dan tempatan. 

 

JAWAPAN 

Tuan Yang di-Pertua, 

 Kawasan Perindustrian Kg. Acheh yang terletak di daerah Manjung, 

Perak ini telah dibangunkan pada tahun 1994 oleh Lumut Maritime 

Terminal Sdn. Bhd dan diselenggara oleh Majlis Perbandaran Manjung 

(MPM). Kawasan ini mempunyai luas keseluruhan sebanyak 885 ekar, di 

mana 625 ekar atau 91 plot telah diisi, manakala 260 ekar atau 38 plot 

lagi masih belum diisi. Sebanyak 129 syarikat direkodkan sebagai pemilik 

plot-plot sedia ada berkenaan. Buat masa ini, industri yang terdapat di 

Kawasan Perindustrian ini termasuklah industri pembuatan makanan, 

industri berasaskan getah, industri perkapalan dan maritim, industri 

fabrikasi logam, industri minyak dan gas serta industri berasaskan 

mineral.  

Bagi menjadikan sesebuah kawasan perindustrian menarik kepada 

para pelabur tempatan ataupun asing, ia perlu dilengkapi dengan 

infrastruktur asas seperti jalan raya, bekalan elektrik, air, gas dan jaringan 

komunikasi digital (Internet) yang baik dan moden; serta diselenggara 

dengan baik. Buat masa ini, didapati bahawa infrastruktur asas Kawasan 

Perindustrian Kg. Acheh adalah berada pada tahap memuaskan, di mana 

Kawasan Perindustrian ini dilengkapi dengan infrastruktur asas dan 

jaringan perhubungan darat yang baik. Walaupun Kawasan Perindustrian 

ini terletak jauh dari lapangan terbang antarabangsa, iaitu sejauh 270km 

dari Lapangan Terbang Antarabangsa Kuala Lumpur dan sejauh 170km 

dari Lapangan Terbang Antarabangsa Pulau Pinang, namun ia tidak 

langsung menjejaskan aktiviti pelaburan dan perdagangan di Kawasan 

Perindustrian ini. Selain itu, kewujudan pelabuhan perdagangan utama 

yang dimiliki oleh Lumut Maritime Terminal (LMT) dan sebuah lagi 

pelabuhan perdagangan baharu yang dijangka dibina pada tahun 2023 

menambahkan lagi keupayaan jaringan perhubungan di kawasan ini. 

 Selain itu, antara langkah-langkah baharu yang boleh diambil untuk 

menjadikan Kawasan Perindustrian Kg. Acheh sebagai kawasan yang 

lebih strategik di daerah Manjung dan mampu untuk menarik pelabur-

pelabur baharu asing dan tempatan adalah seperti berikut: 

i. mewujud dan membangunkan ekosistem industri yang 

khusus, lengkap dan mampan serta rantaian bekalan yang 

menyeluruh bagi membolehkan bekalan bahan mentah dan 

komponen diperolehi dengan mudah dan harga yang 

kompetitif. Di Kawasan Perindustrian Kg. Acheh ini, industri 

pembuatan makanan dan berasaskan getah merupakan 

industri-industri utama yang telah wujud dan matang yang 

sekaligus menjadi penyumbang utama kepada sumber 

kegiatan ekonomi di daerah Manjung. Dalam perkara ini, 

pemain-pemain industri getah di kawasan ini perlu mengambil 

manfaat terhadap pembangunan industri barangan getah 

yang kini menunjukkan trend peningkatan terutamanya bagi 

pengeluaran produk sarung tangan getah yang menerima 

permintaan tinggi kesan daripada pandemik COVID-19; 

ii. mempromosi kesediaan bekalan sumber tenaga kerja 

berkemahiran tinggi yang mudah diperolehi kepada pelabur 

sedia ada dan pelabur berpotensi memandangkan terdapat 

ramai bakat-bakat dalam bidang teknikal untuk kegunaan 

industri melalui institusi sedia ada di Perak seperti Universiti 

Teknologi Petronas (UTP), Universiti Teknologi Mara (UiTM), 

Universiti Pendidikan Sultan Idris (UPSI), Politeknik Ungku 

Omar (PUO), Pusat Latihan Teknologi Tinggi, Taiping (Adtec 

Taiping), Pusat Pembangunan Usahawan dan Kemahiran 

Perak (Pesdec), Universiti Tuanku Abdul Rahman (UTAR), 

Institut Latihan Perindustrian (ILP) dan Kolej Vokasional; dan 

iii. menaiktarafkan lanskap dengan memberi imej korporat 

kepada Kawasan Perindustrian ini seperti membina sebuah 

pintu gerbang dengan papan tanda perindustrian yang 

lengkap dan pagar khas di sekelilingnya bagi menjamin 

keselamatan kawasan ini. Selain itu, pembinaan kawasan 

perumahan pekerja yang mempunyai jaringan pengangkutan 

awam yang baik serta pewujudan kawasan rekreasi pekerja 

merupakan langkah-langkah yang boleh diambil bagi memberi 

nilai tambah dan daya saing kepada Kawasan Perindustrian 

ini. 

Dalam perkara ini, kelebihan-kelebihan yang terdapat di Negeri 

Perak ditambah dengan langkah-langkah yang telah dinyatakan 

seharusnya dapat menarik pelaburan-pelaburan baharu ke Kawasan 

Perindustrian Kg. Acheh. 


